
Гей, як и вшадзи цо єст вшелїякого швета, так 
и медзи байкерами єст вшелїяких людзох, зоз 
вшелїякима опредзелєнями и интересованями. 
Стретли зме професорох историї, литератури, 
старши малженски пари у пензиї хтори свойо 
одпочивки хасную же би рушели на далєки драги 
до иножемства, нє лєм у жеми... У тим швеце мож 
стретнуц людзох рижних старосцох: на самим мото-
релию наймладши учашнїк мал 18, а найстарши 
67 роки. Циль мото-стретнуцох рижнородни, нє 
лєм опиванє, як цо велї думаю, алє то рижни 
гуманитарни акциї и заєднїцки воженя. Перши 

зазберованя були 80-тих рокох коло мото-
обегованьох, а з початку 90-тих рокох моторкаше 
ше почали удружовац и сновац перши мото-
клуби на териториї Сербиї. Перши клуб бул MK 
ARHANGEL, а потим ROLLING CHROME. МАС 
нєшка чишлї понад 40 мото клуби. Одушевює ме 
отвореносц яку сом на других местох нє дожила, 
велька толерантносц медзи найрозличнєйшима 
людзми хторих там мож стретнуц и огромна 
жажда за километрами, драгу под собу и 
далєкима предїлами... Жажда за шлєбоду. 

На тим путованю научели зме дацо и о пакованю 
стварох. То ше вола зен-минимализем – як до 
шкатулки од ширкох. Понеже були нас два, а 
моторка єдна, ситуация була ище очежанша. А 
до конца путованя зме видзели же и од того зена 
мож направиц ище векши, т. є. менши. Чловекови 
насправди потребне так мало од шицких тих 
нєпотребних "барз важних" стварох. Но, опрема 
треба же би була добра, бо иншак ше дому сцигує 
зоз єдну чижму хтора живка и зоз кесу на другей 
ноги. Кампованє состойна часц таких путованьох, 
та найвекшу часц простору заберали шатор и два 
вояцки мехи за спанє (бо хвиля вше спреведаца). 
Интересантне було препровадзовац ноци вше 
у другим месце под иншаким нєбом, алє нє и 
розтверац и намесцац шатор вечар, а рано го 
ознова паковац. 

"Дзивчата, будзем ше модлїц за 
вас!" Сушеда ше, випатра, наисце 
модлєла за нас, дому зме сцигли 
озда єдини без єдней чкоди... На 
уходзе до Керестура, за нами 
були 2 200 км.

При воженю на моторки чуствує ше 
шицки вонкашнї пременки – швижи 
рана, хтори ше уцагую спод и попод 
шицки отвори и котри отримую будносц, 
горуци поладньово слунково зарї 
хторих чарна скора ище баржей упива, 
приємни заход слунка пред хторим 
поставаме дробни як прах на асфалту 
по хторим ше котуляме, глїбоки хладок 
нєдотхнутих лєсох у хторим поставаме 
цихи и озбильни. Живи пейзажи ше 
зменьовали, витор нас ношел...

Велїм одвитує 
же би млади и 
сучасни пошли, 
так же би старши и 
традиционалнєйши 
завше остали 
наймудрейши. Млади 
таким одвитую лєм 
теди, кед су цихи и 
послухни

Скоро од свойого снованя 
Завод за културу войводянских 
Руснацох постал центер 
контраверзних збиваньох у 
заєднїци, о котрих ше мало 
могло чуц у явносци. И тото 
цо ше могло дознац, зоз 
руских, алє и зоз медийох на 
сербским язику, указовало 
на спроцивйовяня рижних 
интересох. Могло би заключиц, 
же зражованє коло найновшей 
институциї, з префиксом 
рускей, настава пре вигодне 
положенє директора Заводу, 
котри у форґову шветовей 
економскей и домашнєй 
политичней кризи розполага 

зоз солидним рочним буджетом 
(коло 7 000 000 динари) и 
нємалим уплївом у заєднїци. 
Прето зме ришели побешедовац 
и дознац о даєдних детальох 
вецей од директора Заводу 
Мирослава Кевеждия, 
котри хвильково найвисше 
позиционовани млади чловек 
знука рускей заєднїци, а тиж 
так сотруднїк часопису МАК 
з фундаментованя його новей 
концепциї. 

Як ше то случело же млади 
звонкапартийни чловек 
вибрани за
директора Заводу?

Любел бим, кед бим могол, 
повесц же то прето же 
сом млади и фахови, и же 
Национални совит мал довирия 
до моїх искуствох и схопносцох, 
же можем поставиц на ноги 
єдну таку важну установу як 
цо то Завод. З другого боку, 
свидоми сом же велї нє знали 

цо то Завод, нє знали цо би то 
требало буц з нього, нє мали 
довирия же зоз того вообще 
дацо будзе, та так – и гевти 
котри верели до мнє и гевти 
котри нє верели до Заводу, 
потримали мойо менованє. Теди 
ище партиї нє були так отворено 
заинтересовани за положеня 
у институцийох, а и тедишнї 

Национални совит нє бул так 
партийно офарбени. Нєшка 
ше ми видзи же таки стан як 
далєка прешлосц и же млади 
людзе звонка партийох чежко 
же би достали подобну нагоду.

Котри то успихи Заводу од 
його снованя?

Успих же установа подзвигнута 
и стабилизована. Потим, успих 
же у рекордно кратким чаше 
идентификовани скоро шицки 
важни проблеми и потреби 
у рускей култури. Завод 
постал часц рускей култури, 
людзе знаю за Завод и знаю 
же ше намагаме ришиц велї 
начишлєни потреби, а лїстина 
барз длугока. Потримали зме 
видаванє руско-сербского 
словнїка, антолоґию рускей 
поезиї на руским язику, 
антолоґию литератури 

младих, потримовали 
зме фестивали Дньовку 
и Водова фест, пописали 
зме музеолоґийни скарб у 
Дюрдьове, одпочали таку 
роботу у Коцуре, орґанизуєме 
преславу Националного швета 
Руснацох, потримуєме видаванє 
позбераних творох Гавриїла 
Костельника, отримовали зме 

семинари о писаню проєктох 
и стратеґийним планованю, 
робели зме циклус радио-
емисийох вєдно зоз нашима 
студентами журналистики, 
мали зме числени промоциї, 
трибини... Думам же зме 
присутни и прилапени як важни 
фактор на културней сцени.

Остатнї рок коло Заводу 
ше водзи вельо полемики 
– селєнє, директор зоз 
штредню школу, трошенє 
средствох, нє прилапени 
звити. То нукашнї проблеми 
функционованя Заводу, чи 
ше роби о вонкашнїх, або 
даєдних других интересох? 
Котрих?

Управни одбор Заводу вибрани 
так же у нїм векшина зоз 
Руского Керестура и векшина 
нє ма факултетску приготовку. 
То природно водзи Завод до 

Керестура и спущує уровень 
квалитета роботи. Прешлого 
лєта зме мали ситуацию же 
таки управни одбор сцел 
пременїц Статут Заводу так 
же би директор могол буц и 
дахто зоз штредню школу, нїби 
пре звекшованє конкуренциї. У 
сущносци – було то пробованє 
же би ше дакому хто нє 
закончел факултет оможлївело 
же би бул директор. На щесце, 
векшина у Националним 
совиту то нє допущела. Тиж 
так – нє прилапене анї селєнє 
Заводу до Керестура. Завод ма 
природну комуникацию зоз 
институциями як цо то Музей 
Войводини, Универзитет, медиї, 
други заводи и покраїнски 
служби и орґани. Вшелїяк же му 
найприроднєйша комуникация 
зоз войводянскима Руснацами, 
гоч дзе вони жию. Плануєме 
же би ше цо вецей змисти 
витворйовало у локалних 
штредкох, алє Завод муши буц у 
административним штредку як 
цо то Нови Сад. Думам же то уж 
абсолвоване у заєднїци. 

Нови Национални совит унєсол 
до рускей заєднїци моцну 
политизацию и партийни 
интереси. Интереси шицких 
партийох же би побрали цо 
вецей ресурси, окреме позициї 
и финансиї. Гевтот хто их вецей 
достанє ма векши уплїв на 
виберанкох, а то значи лєпше 
позиционованє у политичним 
живоце Войводини и Сербиї. 
Ту дзешка интерес Руснацох 
одходзи до другого плану, 
та нашо институциї так 
поставаю машини за виношенє 
политичарох до политичней 
орбити. Нормално же ше то 
одражує и на функционованє 
Заводу, окреме прето же 
политични зраженя у нашим 
Совиту чежки, а же Завод 
випатра як релативно "лєгки 
плєн", прето же пенєжи єст, а 

занятих окрем мнє, нєт. Треба 
ше нам научиц як ше ношиц зоз 
партократию.

Яке порученє младим 
би могла мац одлука о 
деґрадованю критериюмох 
за директора на 
штредньошколски ступень?

Завиши котрим младим. 
Гевтим котри думаю же чежка 
робота и вельке укладанє же 
би ше закончело факултет 
дава резултати у лєпших, алє 
и заслужених положеньох у 
дружтве, таки поцаги знїщую 
надїю и змисел їх намаганьох. 
З другого боку – док дахто 
свой час троши зоз кнїжку, 
други го уклада до друженя 
и пайташеня. У системи дзе 
победзує векшина, образована 
меншина вше будзе церпиц, 
та так и пренаходзиц 
алтернативни ришеня, алє 
найчастейше звонка рускей 
заєднїци. Образованому 
Руснакови система нє дава 
вельо места, та вон вец часом 
престава буц Руснак. То 
нєобразованей векшини нє 
проблем, аж є и оддих, прето 
же ше зменшує конкуренция. 
Порученє котре млади 
образовани Руснаци достали з 
деґрадованьом критериюмох 
таке же най иду дзешка индзей, 
бо мож управяц и зоз штредню 
школу. 

Нашо читаче би любели 
знац, яки твойо становиска 
спрам критикох на Завод, 
а у вязи: пребувалїща 
Заводу у Новим Садзе, 
високей ренти за просториї 
у Стражиловскей, купованє 
камери, високей цени за 
реновиранє просторийох у 
Футожскей?

Завод покраїнска установа 
котра административно 
повязана зоз другима 

установами. Прето треба же би 
бул там дзе и други установи. 
Держава Сербия нє принєсла 
Закон о явним маєтку котри 
би дал можлївосц же би ище 
дахто окрем Републики Сербиї 
бул власнїк явного маєтку. 
Ми як явна установа прето 
нє у можлївосци купиц свой 
маєток, лєбо достац маєток 
на хаснованє з боку Покраїни 
котра нам соснователь. Вона 
нє ма свой маєток, маєток єй 
вжати зоз Милошевичовим 
Уставом и прето шицки нови 
установи як цо то Заводи у 
позициї же муша буц у закупу. 
Прето зме у процесу адаптованя 
квартеля НВУ "Руске слово", 
дзе цала инвестиция будзе 
спатрана як закуп. То розтерхує 
буджет Заводу у наиходзацих 
рокох, та нам так останє вецей 
пенєжи за конкретни змисти, 
а и НВУ „Руске слово“ достанє 
ушорени простор. Потераз 
зме вельо инвестовали до 
технїчней опреми, та зме 
купели професийни знїмачи 
за радийну продукцию, ТВ 
камеру, компютери и подобне. 
Инвестиция ше такой почала 
и виплацовац, прето же зме 
уж достали средства у виносу 
од коло 130 000 динари прейґ 
Министерства за културу за 
виробок 10 радио-емисийох. 
Плануєме порушац видео 
и радийну продукцию, так 
же би ше виполньовала 
основна функция Заводу, а то 
документованє рускей култури, 
а тиж и доставанє средствох 
прейґ розличних конкурсох за 
таку файту продукциї.

Як з перспективи дружтвено 
позиционованого младого 
чловека випатра нєшкайши 
стан у рускей заєднїци?

Моя перспектива ище 
вше одредзена и зоз моїм 
анґажманом зоз орґанизациями 
як цо то ОЕБС и Центер за 

розвой цивилного дружтва, 
а зоз тей перспективи наша 
заєднїца єдна з велїх котрей 
дарована демократия и 
шлєбода, а котра ше зоз тима 
дарунками нє так добре 
знаходзи. Католїцка дефиниция 
шлєбоди же "шлєбода шлєбода 
за добре". Наша шлєбода же 
бизме сами управяли зоз 
свою судьбу, дакеди випатра 
як виберанє гевтого цо менєй 
добре, а то значи утаргованє 
шлєбоди. Руска заєднїца годна 
вельо прецерпиц пре дзецински 
хороти демократиї през котри 
преходзиме. Влашска народна 
присловка гвари же "кед 
хвост идзе напредок, вец нє 
мож далєко сцигнуц". Затераз 
ми ище вше у велькей мири 
пробуєме далєко сцигнуц праве 
так. Нє думам же зме сами 
виновати за таки стан – таке 
видзиме у своїм околїску, та 
участвуєме у общим знїщованю 
вредносцох. Наздавам ше же 
здобудземе искуство котре 
потребне же би руска заєднїца 
добре функционовала у 
будучносци.

Кельо руски институциї 
порихтани на модернизованє 
и за интеґрацию до нїх 
младих людзох?

Социолоґийни факт же ше 
мозоґ перше одлїва, а велїм 
одвитує же би млади и сучасни 
пошли, так же би старши и 
традиционалнєйши завше 
остали наймудрейши. Млади 
таким одвитую лєм теди, кед 
су цихи и послухни. Медзитим, 
млади чловек часто нє ма 
пенєжи, алє ма достоїнство. 
Достоїнство и добре за каждого 
чловека, та так и младого, дацо 
на цо би требало здогаднуц 
руску заєднїцу  

Чи можлїва любов 
прейґ етру? Кельо ше 
флертує зоз слухачами? 
Як випатраю журки 
АС ФМ? Цо слухаю 
"принцове", "принцези", 
а цо "маґарци", "кхм"?

Случело ше же сом пошла до 
Нового Саду и од возбудзеня ше 
дакус потрацела. Гей, опитаце 
ше: чи то дацо нове? Новосци єст. 
Пошла сом на мойо дебитантске 
новинарске огньове кресценє. 
Нащивела сом радио станїцу 
АС ФМ и там "навлапала", гоч 
зме, вшелїяк, мали догварене, за 
интервю Саню Танчич и Педю 
Терзина – водительох програмох 
од 11 по 19 годзин кажди роботни 
дзень у тижню. Нормално, "чапела" 
сом их у цеку роботи, алє зме ше 
набешедовали и, ниа, цо ми вони 
гварели:  

У ваших емисийох 
комуникуєце зоз слухачами 
хтори вам пишу прейґ 
СМС порученьох. Чи вам и 

вашим слухачом пре тото 
интересантнєйши емисиї?

Педя: Радио як медий остатнї 
даскельо роки напредовал. 
Социялни заєднїци – Фейсбук, 
Твитер – допринєсли розвою 
интеракциї медзи водителями и 
слухачами. Нормално, СМС поруки 
лєм єден oд способох прейґ хторих 
комуникуєме, а ту ище и веб сайт, 
Фейсбук ґрупи и подобне. Постали 
зме доступни слухачом. Мац 
фитбек у тей роботи барз значне. 
Сиґурни сом же и слухачом 
интересантне, бо им на таки 
способ даваме малу часц шлєбоди 
креїрованя своєй облюбеней радио 
програми.

Саня: Гей, програма такой 
интересантнєйша. Прето же нам 
вельо значи кед почувствуєме 
фитбек – повратну информацию 
од слухачох, а и вони любя кед 
ше тоти поруки пречита. Кед ше 
почувствую як часц програми, 
кед ше случи комуникация медзи 
нами – водителями и слухачами. 

Верице до любови у етру? 
Односно, чи на таки способ 

мож налєциц на любену особу 
– того єдиного "принца", або 
"принцезу"?

Педя: Етер нє може буц одреднїца, 
бо ше роби о контакту дзе 
комуникация на даяки способ 
єднобочна. Же би ше случела 
любов потребно вельо, вельо вецей. 
Чи ше може случиц? Особнє сом 
нє мал искуства тото дожиц прейґ 
етру, так же з власного искуства 
повесц нє можем, алє вироятно же 
мож.

Саня: Понеже и у живоце чежко 
наисц на того правого – чежко 
и у етру. Нє верим до любови на 
перши попатрунок, та нє верим анї 
до любови у етру.

Цо би, по вашим думаню, 
требали мац "принцове", 
односно "принцези"?

Педя: "Принцеза"... Муши мац 
манири "принцези". За початок. 
И нормално, добри тал (шмих) – 
шалїм ше.

Саня: Випатрунок нє бави вецей 
нїяку улогу. То було важне 

док зме були мали и патрели 
на тинейджерох з хторима 
зме були обшеднути. Момент 
почитованя тей другей особи, 
розуменє и толеранция, а шицко 
друге приходзи познєйше. 
Любов преходзи, враца ше и 
идзе. Почитованє, розуменє и 
толеранция значни.

Кельо потребне на даяки 
способ флертовац зоз 
слухачами у етру?

Педя: Тельо кельо потребне и у 
каждодньовим живоце. Людзе 
любя флертовац, буц актере 
флерта и исте тото мож применїц 
у програми. То нє муши буц нїч 
значне, алє кед же єст тот мали 
микро процент возбудзеня, добри є 
и за слухачох и за водителя.

Саня: Вельо. Теди програма вельо 
интересантнєйша и приходзи до 
комуникациї. Вше.

Роздумуєце дакеди о тим же 
хто то тоти вашо слухаче, цо з 
нїма комуникуєце?

Педя: Кед длуго робиш на радию, 
то войдзе до каждодньовосци и 
вецка ше анї нє обраца пувагу на 
тото. Нашо слухаче млади, мудри, 
швидки, урбани, нєобтерховани 
з каждодньовима глупосцами 
хтори ше им сервира з каждого 
боку, порихтани су за забаву, 
безбрижни, оптимистични – 
часточно су таки, а часточно их ми 
примушуєме же би таки були.

Саня: Єст шицкого. Гей, 
роздумуєм. Єст рижни. Вельки 
розпон профилох хтори сом 
направела у своєй глави. Дакеди 
то сладке, интересантне – 
нормално, алє случує ше же ше 
дакеди и обавам, дакеди аж и доза 
страху присутна. Алє, нормално, 
заш лєм маме свою приватносц.

Присуствуєце на АС ФМ 
журкох?

Педя: Дзечнє. Дакеди менєй, 
дакеди вецей, шицко завиши од 
милион рижних факторох. Журки, 

у сущносци, спадаю до єдней 
часци викенда кед ше, практично, 
мож кус одпочинуц. Нє мам 
обовязку там буц, алє то добри 
способ же би сом ше препровадзел 
и крашнє ми на нїх. 

Саня: Слабо, прето же су углавним 
даґдзе далєй, дзе нам треба досц 
часу же бизме сцигли. Сама бим 
нє ишла, а кед идземе вецей, вец 
то шицко чежко уклопиц. Алє, 
кед пойдзем, екипа ту, супер ше 
преведземе. 

Єст там даякей интеракциї 
медзи вами и вашима 
слухачами?

Педя: Єст. То наисце барз 
интересантни стретнуца, прето 
же ше часто случує же одношенє 
хторе зме пред тим вибудовали 
на одредзени способ товаришске 
и нєобходне же би ше людзе 
и видзели. Поготов кед пред 
тим було даякей комуникациї. 
Приходза ше упознац з нами, а 
фотоґрафованє то состойна часц 
шицкого и то ми цалком ОК.

Саня: Нормално же єст. Приду ше 
упознац, фотоґрафовац, дакеди 
ше чувствуєм як фотомодел, або 
позната гвизда. Раз ше ми случело, 
кед була журка у Амнезиї, же 
ґрупа дзивчатох почала бежац ґу 
мнє, квичаци "Aааааа Саняяяя", 
же би ше зо мну упознали и 
сликовали, и то ми було наисце 
позитивне дожице. 

Фейсбук "обожавателє" и ви...?

Педя: Фейсбук єдна "луда" 
платформа хтора оможлївела 
шицким хтори робя у явносци 
же би комуникацию зоз фанами 
подзвигли на висши уровень. 
То способ дзе ше людзе з тобу 
можу спайташиц у виртуалним 
швеце, дознац дацо о тебе – як 
випатраш, кеди ши родзени, з ким 
ше дружиш, дзе виходзиш, кого 
любиш. За дакого є добри, а за 
дакого нє.

Саня: Фейсбук тераз вельке чудо 
хторе нас занєсло и, нормално, же 

и там єст комуникациї зоз нїма, 
алє, видзи ше ми, же су якош 
поцагнутши прейґ Фейсбуку 
як кед ми пишу прейґ СМС 
порученьох. Углавним ше явяю 
особнє, або прейґ чету. Тиж так им 
то оможлївює же би нас видзели и 
дознали хто стої споза гласа. 

Цо слухаю "принцове", 
"принцези", а цо "маґарци", 
"кхм"..?

Педя: "Принцове" и "принцези" 
слухаю тото цо ше им слуха, а 
"маґарци" и "кхммм"... тото цо 
думаю же модерне слухац.

Саня: Йооой, нє знам одвит на 
тото питанє. На основи порукох 
я их нє упознавам достаточно. И 
нє можем их лєм на основи того 
подзелїц до тих ґрупох. 

Як ви патрице на себе? Як 
на "принца", "принцезу", 
"кремпиту", чи "маґарца",  
"маґарицу"?

Педя: "Кемпити"? Цо "кремпити"? 
(после толкованя1) – Аааа 
"кремпити" – е, то я.

Саня: Я Саня. Нє положела бим 
себе медзи "принцези", а сиґурно 
нє и до "кххмм", так же... я на себе 
патрим як на Саню. Тото сом цо 
сом, и пачи ше ми так.

За конєц кого би ви за себе 
вибрали: "принца", "принцезу", 
"кремпиту", "маґарца", 
"кхмммм"?

Педя: "Принцезочку".

Саня: Зоз "принцом" би ми було 
допито, а, нормално, "маґарца" нє 
сцем (лєм, якош частейше на нїх 
наиходзим). Любела бим "коня", 
вони благородни животинї и их 
обожуєм. Гоч би ми ше здала и 
"кремпита", зоз цукром од горе... 

1 - Читайце поряднє  
Сашково новела-блоґи

